
Annotatsiya: Mazkur maqolada Oʻzbekistonda asosiy kapitalga investitsiyalarni jalb etishning zamonaviy holati va rivo-
jlanish tendensiyalari tahlil qilingan. Tadqiqotda 2021–2025-yillarda asosiy kapitalga kiritilgan investitsiyalar hajmi va 
oʻsish surʼatlari, moliyalashtirish manbalari, markazlashgan va markazlashmagan investitsiyalar tarkibi, xorijiy investit-
siyalar va kreditlarning ulushi, hududiy hamda iqtisodiy faoliyat turlari boʻyicha tarkibiy oʻzgarishlar oʻrganilgan. Tahlillar 
2025-yilda investitsion faollikning yuqori darajada saqlanganini, ayniqsa, markazlashmagan va xorijiy manbalar hisobidan 
moliyalashtirishning roli sezilarli oshganini koʻrsatadi. Shuningdek, investitsiyalarni jalb etish samaradorligini oshirish, 
hududlar boʻyicha investitsion nomutanosibliklarni kamaytirish va yuqori qoʻshilgan qiymat yaratuvchi tarmoqlarga kapital 
oqimini kuchaytirish boʻyicha takliflar ishlab chiqilgan.

Kalit soʻzlar: asosiy kapital, investitsiya, xorijiy investitsiya, xorijiy kredit, markazlashgan investitsiya, markazlashmagan 
investitsiya, investitsion faollik, hududiy investitsiya, ishlab chiqarish sanoati, investitsion siyosat.

Аннотация: В данной статье проанализированы современное состояние и тенденции развития привлечения 
инвестиций в основной капитал в Узбекистане. В исследовании изучены объемы и темпы роста инвестиций 
в основной капитал в 2021–2025 годах, источники финансирования, структура централизованных и 
децентрализованных инвестиций, доля иностранных инвестиций и кредитов, а также структурные изменения 
в разрезе регионов и видов экономической деятельности. Анализ показывает, что в 2025 году инвестиционная 
активность сохранялась на высоком уровне, при этом особенно заметно возросла роль финансирования за 
счет децентрализованных и иностранных источников. Кроме того, разработаны предложения по повышению 
эффективности привлечения инвестиций, сокращению территориальных инвестиционных диспропорций и 
усилению притока капитала в отрасли, создающие высокую добавленную стоимость.

Ключевые слова: основной капитал, инвестиции, иностранные инвестиции, иностранный кредит, 
централизованные инвестиции, децентрализованные инвестиции, инвестиционная активность, региональные 
инвестиции, обрабатывающая промышленность, инвестиционная политика.

Abstract: This article analyzes the current state and development trends of attracting investment in fixed capital in 
Uzbekistan. The study examines the volume and growth rates of fixed capital investment during 2021–2025, sources of 
financing, the structure of centralized and decentralized investments, the share of foreign investment and loans, as well 
as structural changes by region and type of economic activity. The analysis shows that investment activity remained at a 
high level in 2025, with the role of financing from decentralized and foreign sources increasing particularly significantly. In 
addition, proposals have been developed to improve the efficiency of attracting investment, reduce regional investment 
disparities, and strengthen capital flows into sectors that create high added value.

Keywords: fixed capital, investment, foreign investment, foreign loans, centralized investment, decentralized investment, 
investment activity, regional investment, manufacturing industry, investment policy.

K I R I S H
Jahon iqtisodiyotida investitsiya oqimlari uchun raqobatning kuchayishi, global ishlab chiqarish 

zanjirlarining qayta shakllanishi, texnologik transformatsiya va “yashil” iqtisodiyotga oʻtish jarayonlari milliy 
iqtisodiyotlarga xorijiy investitsiyalarni samarali jalb qilish masalasining ahamiyatini yanada oshirmoqda. Xorijiy 
investitsiyalar mamlakat iqtisodiyotiga qoʻshimcha moliyaviy resurslarni jalb etish bilan bir qatorda, zamonaviy 
texnologiyalar, ilgʻor boshqaruv tajribasi, yangi bozorlar va yuqori malakali kadrlar salohiyatini olib kirish orqali 
iqtisodiy oʻsishning muhim omili sifatida namoyon boʻladi. Shu bois, investitsiyalarni jalb qilishda faqat moliyaviy 
ragʻbatlardan foydalanish emas, balki barqaror institutsional muhit, samarali davlat boshqaruvi, rivojlangan 

infratuzilma, qulay soliq va bojxona mexanizmlari hamda investor huquqlarini ishonchli himoya qilish tizimini 
shakllantirish alohida ahamiyat kasb etadi.

Oʻzbekistonda soʻnggi yillarda investitsiya muhitini yaxshilash, toʻgʻridan-toʻgʻri xorijiy investitsiyalar oqimini 
koʻpaytirish, xususiy sektorning investitsion faolligini ragʻbatlantirish, maxsus iqtisodiy zonalar faoliyatini 
takomillashtirish va davlat-xususiy sheriklik mexanizmlarini kengaytirishga qaratilgan keng koʻlamli islohotlar 
amalga oshirilmoqda. Investitsiya jarayonlarini raqamlashtirish, ruxsat berish tartib-taomillarini soddalashtirish, 
“yagona darcha” tamoyilini joriy etish, soliq va bojxona preferensiyalarini qoʻllash hamda investorlarga 
institutsional koʻmak koʻrsatish mamlakat investitsion jozibadorligini oshirishning asosiy yoʻnalishlaridan biriga 
aylandi.

Xorijiy investitsiyalarni jalb qilish hajmining oʻsishi ulardan foydalanish samaradorligi masalasining ham 
ahamiyatini oshirmoqda. Investitsiyalarning hududlar va tarmoqlar kesimida keng qamrovli taqsimlanishi, ayrim 
imtiyozlarning iqtisodiy samaradorligini baholash mexanizmlarining takomillashib borayotgani, investitsiya 
loyihalarini amalga oshirishda infratuzilmaviy va institutsional imkoniyatlarning kengayishi, shuningdek, jalb 
etilgan kapitalning eksport, bandlik, mahalliylashtirish va texnologik yangilanishga taʼsirini kompleks baholash 
imkoniyatlarining kengayishi kuzatilmoqda. Shu nuqtayi nazardan, xorijiy investitsiyalarni jalb qilish siyosatini 
nafaqat kapital hajmini koʻpaytirishga, balki uning iqtisodiy, texnologik va ijtimoiy samaradorligini oshirishga 
yoʻnaltirish maqsadga muvofiq.

Zamonaviy sharoitda xorijiy investitsiyalarni jalb qilishning tashkiliy-iqtisodiy mexanizmi davlatning 
investitsiya siyosati, institutsional qoʻllab-quvvatlash tizimi, soliq va bojxona ragʻbatlari, maxsus iqtisodiy 
zonalar, davlat-xususiy sheriklik, moliyaviy infratuzilma, investitsiya loyihalarini saralash va monitoring qilish 
hamda investorlarga postinvestitsion xizmat koʻrsatish mexanizmlarining oʻzaro uygʻun tizimini qamrab olishi 
lozim. Mazkur elementlar oʻrtasidagi samarali oʻzaro bogʻliqlik xorijiy kapitalni jalb qilish bilan birga, uni ustuvor 
tarmoqlar va hududlarga yoʻnaltirish imkonini beradi.

Shundan kelib chiqib, ushbu maqolaning maqsadi milliy iqtisodiyotga xorijiy investitsiyalarni jalb qilishning 
amaldagi tashkiliy-iqtisodiy mexanizmlarini tahlil qilish hamda ularning samaradorligini oshirishga qaratilgan 
ilmiy-amaliy taklif va tavsiyalarni ishlab chiqishdan iborat. Tadqiqot doirasida xorijiy investitsiyalarni jalb 
qilishning institutsional va iqtisodiy omillari, davlat tomonidan qoʻllab-quvvatlash vositalari, soliq va bojxona 
ragʻbatlari, hududiy va tarmoq xususiyatlari hamda investitsiyalarning natijadorligini baholash masalalari 
oʻrganiladi.

M A V Z U G A  O I D  A D A B I Y O T L A R  S H A R H I
Milliy iqtisodiyotga xorijiy investitsiyalarni jalb qilishning tashkiliy-iqtisodiy asoslari, investitsion muhitni 

yaxshilash, investitsion jozibadorlikni oshirish, maxsus iqtisodiy zonalar faoliyatini rivojlantirish hamda soliq 
va boshqa iqtisodiy ragʻbatlarning investitsiya faolligiga taʼsiri masalalari xorijiy va mahalliy iqtisodchi olimlar 
tomonidan keng tadqiq etilgan.

Xorijiy tadqiqotchilardan T. Farole va G. Akinci maxsus iqtisodiy zonalarning rivojlanish xususiyatlari, ularning 
investitsiyalarni jalb qilish, ish oʻrinlari yaratish va tashqi savdoni ragʻbatlantirishdagi ahamiyatini oʻrgangan. 
Mualliflar maxsus iqtisodiy zonalar samaradorligi faqat soliq va bojxona imtiyozlariga emas, balki institutsional 
boshqaruv, infratuzilma sifati va milliy iqtisodiyot bilan integratsiya darajasiga ham bogʻliqligini taʼkidlaydilar.
[1] D.Z. Zeng xalqaro tajriba, xususan, Xitoy va Afrika mamlakatlari misolida maxsus iqtisodiy zonalarni tashkil 
etish va rivojlantirish mexanizmlarini tahlil qilib, ularning muvaffaqiyatida qulay investitsion muhit, rivojlangan 
infratuzilma, samarali boshqaruv va mahalliy iqtisodiyot bilan ishlab chiqarish aloqalarini shakllantirish muhim 
ahamiyat kasb etishini asoslagan.[2] Xorijiy investitsiyalarni jalb qilishda soliq ragʻbatlarining oʻrni A. Klemm 
va S. Van Parys tadqiqotlarida ham atroflicha oʻrganilgan. Mualliflar 40 dan ortiq rivojlanayotgan davlatlar 
maʼlumotlari asosida soliq stavkalari, soliq taʼtillari va boshqa ragʻbatlantirish vositalarining toʻgʻridan-toʻgʻri 
xorijiy investitsiyalarga taʼsirini ekonometrik jihatdan baholagan. Natijalar ayrim soliq ragʻbatlari PII oqimlariga 
taʼsir koʻrsatishi mumkinligini, biroq ular har doim ham yalpi xususiy investitsiyalar va iqtisodiy oʻsishni 
taʼminlamasligini koʻrsatgan.[3] L.T. Wells Jr., N.J. Allen, J. Morisset va N.F. Pirnia ishlarida esa davlatlarning 
xorijiy kapital uchun raqobatda soliq imtiyozlaridan foydalanishi tanqidiy nuqtayi nazardan tahlil qilingan. Ular 
investitsion qarorlarni qabul qilishda soliq imtiyozlari bilan bir qatorda makroiqtisodiy barqarorlik, infratuzilma, 
bozor hajmi va institutsional muhit kabi omillar koʻp hollarda muhimroq ahamiyat kasb etishini koʻrsatgan.[4]

Oʻzbekistonlik olimlardan A.V. Vahobov, Sh.X. Xojibakiyev va N.G. Moʻminov xorijiy investitsiyalarning 
iqtisodiy mazmuni, shakllari, manbalari va ularni milliy iqtisodiyotga jalb qilishning nazariy-amaliy jihatlarini tadqiq 
etgan.[5] M.A. Raymjonova Oʻzbekistonda erkin iqtisodiy hududlarga investitsiyalarni jalb qilishning nazariy 
asoslari, amaldagi holati va rivojlanish istiqbollarini oʻrgangan.[6] J.I. Karimqulov erkin iqtisodiy hududlarga 
xorijiy investitsiyalarni jalb qilishni rivojlantirish yoʻnalishlarini tadqiq etib, ularning investitsion jozibadorligini 

oshirishga qaratilgan mexanizmlarni asoslagan.[7] D.Yu. Xujamqulov esa erkin iqtisodiy hududlarning tashkiliy-
iqtisodiy asoslari, ularni tashkil etish va faoliyat yuritish xususiyatlarini yoritgan.[8] Ushbu manbalarning 
bibliografik maʼlumotlari zamonaviy ilmiy adabiyotlarda ham keltirilgan.

Mazkur muammoning hududiy va korxonalar darajasidagi ayrim jihatlari L.V. Buranova tadqiqotlarida 
ham oʻrganilgan. Xususan, muallifning «Investitsionnaya privlekatelnost Surxandarinskoy oblasti i 
ukrepleniye yeyo finansovoy bazы» nomli ishida Surxondaryo viloyatining investitsion jozibadorligi va uning 
moliyaviy bazasini mustahkamlash masalalari tadqiq etilgan.[9] Shuningdek, L.V. Buranovaning «Vliyaniye 
nalogooblojeniya na investitsionnuyu aktivnost promыshlennыx predpriyatiy v Uzbekistane» nomli tadqiqotida 
sanoat korxonalarining investitsion, moliyaviy va soliq salohiyati oʻrtasidagi oʻzaro bogʻliqlik tahlil qilingan. 
Tadqiqotda investitsion faollik, ishlab chiqarish natijalari, mahalliylashtirish va moliyaviy salohiyatning oʻzaro 
taʼsiri ekonometrik usullar yordamida baholangan.[10] Muallifning boshqa ishlarida ham hududning moliyaviy 
salohiyati, uni shakllantiruvchi omillar va sanoat korxonalarining ishlab chiqarish samaradorligi bilan bogʻliq 
masalalar yoritilgan. Jumladan, «Finansovыy potensial regiona: ponyatiye, suщnost i znacheniye dlya razvitiya 
Surxandarinskoy oblasti» maqolasida hudud moliyaviy salohiyatini baholashning nazariy va metodik jihatlari 
asoslangan,[11] sanoat korxonalari xarajatlarini qisqartirish va hudud moliyaviy salohiyatini mustahkamlashga 
bagʻishlangan tadqiqotda esa ishlab chiqarish hajmi va moliyaviy natijalar oʻrtasidagi bogʻliqlik ekonometrik 
modellar asosida baholangan.[12]

Shunday qilib, mavjud ilmiy ishlar xorijiy investitsiyalarni jalb qilish muammosining turli jihatlarini 
— investitsion muhit, soliq ragʻbatlari, maxsus iqtisodiy zonalar, hududiy investitsion jozibadorlik va 
korxonalar investitsion faolligini qamrab olgan. Biroq xorijiy investitsiyalarni jalb qilishning tashkiliy-iqtisodiy 
mexanizmlarini davlat qoʻllab-quvvatlashi, institutsional infratuzilma, soliq va bojxona ragʻbatlari, hududiy 
jozibadorlik, postinvestitsion xizmat koʻrsatish hamda investitsiya natijadorligini yagona tizimda oʻzaro bogʻliq 
holda baholash masalalari yetarlicha kompleks tadqiq etilmagan. Shu jihat mazkur tadqiqot yoʻnalishining ilmiy 
zaruratini belgilaydi.

T A D Q I Q O T  M E T O D O L O G I YA S I
Mazkur tadqiqotda statistik, dinamik, qiyosiy, tizimli va tarkibiy tahlil usullaridan foydalanildi. Statistik 

tahlil orqali 2021–2025-yillarda asosiy kapitalga investitsiyalar hajmi va oʻsish surʼatlari oʻrganildi. Tarkibiy 
tahlil asosida investitsiyalarning moliyalashtirish manbalari, hududlar va iqtisodiy faoliyat turlari boʻyicha 
taqsimlanishi baholandi.

T A H L I L  V A  N A T I J A L A R
Oʻzbekistonda 2021–2025-yillarda asosiy kapitalga investitsiyalar hajmining barqaror oʻsishi kuzatildi. 

2021-yilda ushbu koʻrsatkich 236,6 trln soʻmni tashkil etgan boʻlsa, 2025-yilga kelib 591,1 trln soʻmga yetgan. 
Demak, besh yil davomida investitsiyalar hajmi qariyb 2,5 barobarga oshgan. Ayniqsa, 2023–2024-yillarda 
investitsion faollik yuqori boʻlib, oʻsish surʼatlari mos ravishda 123,4 va 131,3 foizni tashkil etgan. 2025-yilda 
oʻsish surʼati 110,5 foizgacha sekinlashgan boʻlsa-da, investitsiya jarayonlarida ijobiy dinamika saqlanib qolgan.

2025-yilda asosiy kapitalga jami 591,1 trln soʻm investitsiya yoʻnaltirilgan boʻlib, shundan 62,6 trln 
soʻmi yoki 10,6 foizi markazlashgan, 528,5 trln soʻmi yoki 89,4 foizi markazlashmagan manbalar hisobiga 
moliyalashtirilgan.

2021–2025-yillar oraligʻida markazlashmagan investitsiyalar ulushi 80,8 foizdan 89,4 foizgacha oshgan, 
markazlashgan investitsiyalar ulushi esa 19,2 foizdan 10,6 foizgacha kamaygan (1-jadval).

1-jadval
Oʻzbekistonda asosiy kapitalga investitsiyalar hajmi va moliyalashtirish tarkibi, 2021–2025-yillar1

Yillar Asosiy kapitalgga 
investitsiyalar xajmi, trln sum

Oʻsish 
soʻrʼati, %

Markazlashgan 
investitsiyalar ulushi, %

Markazlashmagan 
investitsiyalar ulushi, %

2021 236,6 102,9 19,2 80,8
2022 266,2 100,2 15,7 84,3
2023 356,1 123,4 14,0 86,0
2024 507,5 131,3 10,3 89,7
2025 591,1 110,5 10,6 89,4

1	  Manba: Muallif ishlanmasi.

Jadval maʼlumotlari 2021–2025-yillarda Oʻzbekistonda asosiy kapitalga investitsiyalar hajmi sezilarli 
ravishda oshganini koʻrsatadi. 2021-yildagi 236,6 trln soʻmdan 2025-yilda 591,1 trln soʻmgacha oʻsish kuzatilgan 
boʻlib, bu davr mobaynida investitsiyalar hajmi qariyb 2,5 barobarga koʻpayganini anglatadi. Eng yuqori oʻsish 
surʼati 2024-yilda qayd etilib, 131,3 foizni tashkil etgan.

Shu bilan birga, investitsiyalarni moliyalashtirish tarkibida ham muhim strukturaviy oʻzgarishlar yuz 
bergan. Markazlashgan investitsiyalar ulushi 2021-yildagi 19,2 foizdan 2025-yilda 10,6 foizgacha qisqargan, 
markazlashmagan investitsiyalar ulushi esa 80,8 foizdan 89,4 foizgacha oshgan. Bu iqtisodiyotda korxonalar 
mablagʻlari, aholi resurslari, xorijiy investitsiyalar va boshqa bozor manbalarining investitsion jarayonlardagi roli 
kuchayib borayotganini koʻrsatadi.

2025-yilda xorijiy investitsiyalar va kreditlarning umumiy hajmi 422,1 trln soʻm yoki 33,5 mlrd AQSH 
dollarini tashkil etgan. Shundan 281,1 trln soʻmi xorijiy investitsiyalar, 32,5 trln soʻmi davlat kafolati ostidagi 
xorijiy kreditlar va 108,5 trln soʻmi kafolatlanmagan xorijiy kreditlarga toʻgʻri kelgan. Xorijiy investitsiyalarning 
jami investitsiyalardagi ulushi 2024-yildagi 36,0 foizdan 2025-yilda 47,5 foizgacha oshgan. Bu oʻzgarish 
xorijiy kapitalning mamlakat asosiy kapitalini shakllantirishdagi roli sezilarli darajada kuchayganini koʻrsatadi. 
Mazkur holat mamlakatning investitsion jozibadorligi ortib borayotganini, xorijiy kapitalning iqtisodiyotga 
faol jalb etilayotganini hamda investitsiya imkoniyatlarining kengayayotganini anglatadi. Shu sababli xorijiy 
investitsiyalarning hajmi bilan bir qatorda, ularning texnologik yangilanish, eksport, bandlik va qoʻshilgan qiymat 
yaratishga taʼsirini ham baholash muhim hisoblanadi (1-rasm).

1-rasm. O‘zbekistonda xorijiy investitsiyalar va kreditlarning hududlar kesimidagi ulushi, 2025-yil2

2025-yilda investitsiyalar hududlar boʻyicha yuqori faollik bilan shakllangan. Eng katta hajmlar Toshkent 
shahri, Toshkent viloyati va Namangan viloyatida qayd etilgan. Hududlar kesimida xorijiy kapital ulushi ham 
yuqori koʻrsatkichlar bilan ajralib turadi. Namangan viloyatida xorijiy investitsiyalar va kreditlar ulushi 82,3 foiz, 
Navoiy viloyatida 82,0 foiz, Andijon viloyatida 77,7 foiz va Buxoro viloyatida 76,9 foizni tashkil etgan. Bu holat 
hududlarning investitsion jozibadorligi, sanoat ixtisoslashuvi, infratuzilmasi va yirik investitsion loyihalarning 
joylashuvi bo‘yicha yuqori investitsion salohiyat shakllanganligini ko‘rsatadi. 2025-yilda investitsiyalar tarkibida 
qayta ishlash sanoati eng katta ulushga ega boʻlib, ushbu sohaga 160,5 trln soʻm yoki jami investitsiyalarning 
27,2 foizi yoʻnaltirilgan.

Tarmoq tarkibi Oʻzbekiston investitsiya siyosatining sanoat va infratuzilmaviy yoʻnalishga ega ekanligini 
koʻrsatadi. Qayta ishlash sanoatining yetakchi ulushi ishlab chiqarish quvvatlarini kengaytirish va yangi sanoat 
loyihalarini amalga oshirishga ustuvor ahamiyat berilayotganini anglatadi. Xorijiy investitsiyalar va kreditlarning 

2	  Manba: Muallif ishlanmasi.

tarmoq tarkibida ham qayta ishlash sanoati yetakchilik qilib, jami xorijiy kapitalning 33,2 foizi ushbu sohaga 
toʻgʻri kelgan. Elektr va gaz bilan taʼminlash sohasi 17,1 foiz, togʻ-kon sanoati 11,9 foizlik ulushga ega boʻlgan.

Oʻtkazilgan tahlil asosida bir nechta muhim natijalarni ajratish mumkin. Birinchidan, 2021–2025-yillarda 
asosiy kapitalga investitsiyalar hajmi qariyb 2,5 barobarga oshib, iqtisodiyotda yuqori investitsion faollik 
shakllangan.

Ikkinchidan, investitsiyalar tarkibida markazlashmagan manbalar ustunligi yanada kuchaygan. 2025-yilda 
ularning ulushi 89,4 foizni tashkil etgani davlat byudjeti va boshqa markazlashgan manbalarga nisbatan bozor 
va tashqi moliyalashtirish manbalarining ahamiyati oshganini koʻrsatadi.

Uchinchidan, xorijiy kapital asosiy investitsion resurslardan biriga aylangan. 2025-yilda xorijiy investitsiyalar 
va kreditlar 422,1 trln soʻmni tashkil etib, asosiy kapitalni shakllantirishda hal qiluvchi rol oʻynagan.

Toʻrtinchidan, investitsiyalarning hududiy taqsimotida sezilarli nomutanosiblik mavjud. Toshkent shahri, 
Toshkent, Namangan va Navoiy viloyatlarida yuqori investitsion faollik shakllangan boʻlsa, boshqa hududlarda 
investitsiya hajmi nisbatan past boʻlib qolmoqda.

Beshinchidan, investitsiyalarning tarmoq tarkibi sanoatlashuv jarayonining davom etayotganini koʻrsatadi. 
Qayta ishlash sanoati, energetika va togʻ-kon sohasi eng yirik investitsiya yoʻnalishlari sifatida shakllangan.

Shu bilan birga, mavjud natijalar investitsiya siyosatini faqat jalb etilgan kapital hajmi orqali emas, balki 
uning iqtisodiy qaytimi, texnologik samarasi, eksportga taʼsiri, yaratilgan ish oʻrinlari, qoʻshilgan qiymat va 
hududiy rivojlanishga qoʻshgan hissasi orqali baholash zarurligini koʻrsatadi.

X U L O S A  V A  T A K L I F L A R
Tahlil natijalari 2021–2025-yillarda Oʻzbekistonda asosiy kapitalga investisiyalar hajmi barqaror oʻsib, 

iqtisodiyotning muhim oʻsish omillaridan biriga aylanganini koʻrsatadi. 2025-yilda asosiy kapitalga investisiyalar 
hajmining 591,1 trln soʻmga yetishi, ularning qariyb 90 foizi markazlashmagan manbalar hisobidan 
moliyalashtirilgani va xorijiy investitsiya hamda kreditlarning yuqori ulushi iqtisodiyotda xususiy va tashqi 
kapitalning roli ortib borayotganini tasdiqlaydi. Investitsion siyosatda faqat investitsiya hajmini oshirishga emas, 
balki ularning iqtisodiy samaradorligini taʼminlashga ham alohida eʼtibor qaratish zarur. Investitsiyalarni yuqori 
qoʻshilgan qiymat yaratadigan, eksportbop va texnologik tarmoqlarga yoʻnaltirish lozim.

Kelgusida asosiy kapitalga investitsiyalarni jalb etish samaradorligini oshirish maqsadida hududlarning 
investitsion salohiyatini baholash tizimini takomillashtirish, investitsiya loyihalarining iqtisodiy qaytimini 
monitoring qilish, xorijiy investitsiyalarni hududlar boʻyicha muvozanatli taqsimlash, xususiy kapital va davlat-
xususiy sheriklik mexanizmlarini kengaytirish maqsadga muvofiq.

Investitsiyalarning tarkibiy samaradorligini baholashda investitsiya hajmi bilan bir qatorda yangi ish 
oʻrinlari, eksport hajmi, ishlab chiqarish quvvatlari, mahalliylashtirish darajasi, texnologik yangilanish va hududiy 
multiplikativ taʼsir kabi koʻrsatkichlarni ham hisobga olish zarur.

Umuman olganda, Oʻzbekistonda asosiy kapitalga investitsiyalarni jalb etishning keyingi bosqichi 
investitsiyalar miqdorini koʻpaytirishdan investitsiyalarning sifat va samaradorligini oshirishga oʻtish bilan 
bogʻliq boʻlishi lozim. Aynan shunday yondashuv iqtisodiyotning uzoq muddatli raqobatbardoshligi, ishlab 
chiqarishning modernizatsiyasi va hududlarning barqaror rivojlanishini taʼminlash imkonini beradi.

